
Donostian, 2020ko otsailaren 17an

UDALBATZAKO IDAZKARI NAGUSIARI

ZAINKETEI BURUZKO KONTROL MOZIOA, POLITIKA FEMINISTA GISA

Elkarrekin  Donostia  udal  talde  politikoko  Aitzole  Araneta  bozeramaileak,  Udalbatzaren  Araudi

Organikoaren 98. artikuluarekin bat etorriz, POLITIKA FEMINISTA GISA ZAINKETEI buruzko honako

KONTROL MOZIO hau aurkezten du OSOKO BILKURAN eztabaidatua izan dadin.

JUSTIFIKAZIOA

Zainketak, beren dimentsio anitzekin, historikoki aitortu gabeko eta ordaindu gabeko lanak izan dira,

gehienbat emakumeek egin dituztenak.

Feminismoak eta,  bereziki,  ekonomia kritiko feministak atera dituzte zainketak iluntasunetik, eta

frogatu dute funtsezko atala direla bizitzari eta ongizateari eusteko, bai eta ugaltze ekonomiaren

funtsezko ardatza ere, sistema sozio-ekonomiko osoaren oinarria dena.

Egiturazkoa eta globala da feminismoak salatzen duen desberdintasuna, sistema kapitalistaren eta

patriarkalaren bidez finkatua eta sostengatua. Sistema horren helburua da gutxi batzuentzat onurak

eta pribilegioak lortzea, pertsona ahulenen eta zapalduenen kontura. Azken horiek emakumeak dira

beren  aniztasun  osoan  (migratzaileak,  arrazializatuak,  transak,  aniztasun  funtzionala  dutenak,

gazteak eta helduak).

Zainketa  lanak  ikusezin  bihurtzea,  pobreziaren  feminizazioa,  indarkeria  matxistak  edo  sexu

identitateetan  eta/edo  genero  adierazpenetan  askatasunik  eza,  horiexek  dira,  besteak  beste,

menpekotasun  sozialaren  zantzu  batzuk,  bizitzaren  eremu  guztietan  jasaten  direnak,  eta

ezinbestekoa  da  emakumeek  dagozkien  espazio  guztiak  hartzea:  kaleak,  erakundeak,  lan  edo

ikasketa zentroak, kultura guneak, etab.

Azken  hamarkadetan,  zainketak  antolatzeko  modu  tradizionala  jasanezin  bihurtu  da  hainbat

faktorerengatik:  erronka  demografikoa,  biztanleriaren  zahartzea  edo  familia  nuklearraren  eta

heterosexualaren gainbehera bizikidetza eredu bakar gisa. Hori guztia, zainketen lana finantzatzeko

baliabide publiko nahikorik gabe, eta bizitzaren zaintza emakumeen borondatezko lanari zor zaio ia

esklusiboki, inolako onarpen sozial edo ekonomikorik gabe.

Irismen labur, ertain eta luzeko neurriak behar dira, egungo arazo zehatzei toki esparrutik erantzun

eta  konponbideak  emateko,  herritarrengandik  hurbilen  dagoen  esparrua  baita.  Are  gehiago

Donostian,  biztanleria  piramidea  zahartuta  baitago  (eta  are  gehiago  zahartzeko  joera  du),  eta

bertan, emakumeak adinez nagusienak diren biztanleria taldean gehiengoa izateaz gain, emakume

horiek dira babes sozialeko laguntzak gehien erabiltzen dituztenak. Emakumeek, era berean, beren

gain hartzen dute zaintza lan gehiena, bai maila profesionaleko zainketen sektorean, bai adinekoak,

menpekoak, adin txikikoak eta familia zaintzeko lanari esker, doan eta altruismoz, mendetan gertatu

den bezala.

Elkarrekin  Donostia  taldeak  bi  proiektu  aurkeztu  zizkien  2020ko  udal  aurrekontuei,  lehenengoa

zainketen udal erakunde bat sortzeko azterlanari buruzkoa, eta bigarrena erantzunkidetasuna eta

zainketak garatzeko ekintzei buruzkoa. Bi zuzenketa horiek baztertu egin ziren.

Irtenbideak  behar  ditugu  zainketen  demokratizaziorantz  aurrera  egiteko,  herritarrak  zaintzeko

konpromisoa  hartuko  duen  udalerrirantz,  zainketen  tokiko  ekonomietarantz,  eta,  azken  batean,

antolaketa  sozial  bidezkoago  eta  berdintasunezkoagorantz  joateko,  bizitzaren  iraunkortasunean

oinarritua.

Horregatik guztiagatik, honako hau aurkezten dugu:

KONTROL MOZIOA

1. Donostiako  Udalbatzak  Udal  Gobernuari  eskatzen  dio  zainketak  ondasun  komun
ezinbestekotzat  jo  ditzala  herritarren  bizitzari  eta  ongizateari  eusteko,  bai  eta  ugaltze
ekonomiaren funtsezko ardatz ere, sistema sozio-ekonomiko osoaren oinarria dena.

2. Donostiako Udalbatzak Udal Gobernuari eskatzen dio partaidetzako diagnostikoa egin dezala
udalerriko zainketen egoerari buruz.

3. Donostiako Udalbatzak Udal Gobernuari eskatzen dio modu parte hartzailean egin eta abian
jar  dezala  zainketen demokratizazio  plan  bat,  udalerriko  gizarte  eragileekin  eta zainketei
lotutako  elkarte  sarearekin  batera,  eta  arreta  berezia  emanez  sektoreko  langileen parte
hartzeari.

4. Donostiako Udalbatzak Udal Gobernuari eskatzen dio aurrekontu publikoak behar adinako
baliabideez horni  ditzala zainketarako eskubidea bermatzeko, erantzukizun eta kudeaketa
publikotik,  zainketarako eskubidea eta haien kalitatea blindatu daitezen,  bizitzari  eusteko
ezinbesteko ondasun komun gisa aitortuak baitaude.

5. Donostiako  Udalbatzak  Udal  Gobernuari  eskatzen  dio  ekonomia  sozial  eta  solidarioari
lotutako ekimen ekonomikoak bultza ditzala, bai eta sektore iraunkor eta desiragarriak ere,
bizitzaren jasangarritasunean oinarritutako garapen eredura iritsi ahal izateko.

Stua.: Aitzole Araneta

Elkarrekin Donostia Udal Taldeko bozeramailea


